
Dnevni red

Radionica za pisanje projekata

09.00-09.30 Uvod i predstavljanje

09.30-10.30

Izjava o problemu




Smjernice, rad po organizacijama i zajednička diskusija

10.30-10.45 Pauza za kafu

10.45-12.30

Definisanje ciljeva-opštih i operativnih




Smjernice i rad po organizacijama

12.30-13.30 Pauza za ručak

13.30-15.00 

Definisanje ciljeva-opštih i operativnih

Prezentacija i zajednička diskusija

15.00-15.15 Pauza za kafu

15.15-16.15 Aktivnosti-plan implementacije

Smjernice, rad po organizacijama, prezentacija

16.15-17.00

Budžet i posebni dodaci

Zajednička diskusija

17.00-17.15

Zatvaranje radionice

Postovani,

Ovaj materijal je izrađen kao vodič za radionicu ‘Pisanje projekata’. 

Ciljevi radionice:

· da usavrši vaša znanja i vještine u pisanju projekata

· da vam pomogne u budućim aktivnostima prikupljanja sredatava 

· da kao konkretni rezultat ove radionice imate izrađen nacrt i osnovne smjernice za neki novi projekat sa kojim ćete se obratiti donatorima.

U materijalu su u opštim crtama predstavljeni osnovni elementi na koje u svakom projektu, bez obzira na specifičnosti zahtjeva pojedinih donatora, treba da se obrati pažnja. 

Na radionici ćemo svaki od elemenata prodiskutovati i razraditi na primjerima (naslovnica, izjavu o problemu, ciljeve, korisnike, plan akcije, poglavlja o vašoj organizaciji i drugim organizacijama koje planirate uključiti u projekat, budžet). 

Prije svake analize i rada po pojedinim temama, željeli bismo naglasiti dva temeljna načela na koja se u procesu izrade projekta uvijek treba obratiti pažnja:

1. Zahtjeve donatora potrebno je podrobno analizirati – prema našim iskustvima i iskustvima nekih drugih donatora u BiH, preko 50% projekata je odbačeno zato što ne odgovaraju zahtjevima donatora.

2. Prirodni slijed u projektu – od izjave o problemu, preko ciljeva, plana akcije, do budžeta – je od neprocjenjive važnosti i osnova za jasnost i lako razumjevanje projekta. Donator se neće zamarati drugim čitanjem – ako mu iz kratkog prelistavanja projekta ne bude odmah potpuno jasno što želite, kako ćete to postići i što od njega tražite, vaš projekat će najvjerovatnije završiti na dnu neke ladice. Vaši opšti ciljevi treba da se prirodno i nepobitno oslanjaju na izjavu o problemu, vaši operativni ciljevi potrebno je da budu logički povezani sa opštim ciljevima, da sasvim jasno prikazuju na koji način će njihovo ispunjenje dovesti do postizanja opšteg cilja, a time i rješenja problema koji ste naveli. Vaš plan aktivnosti i budžet treba logički da prate vaše operativne ciljeve. 

Radujemo se zajedničkom radu 

DemNet tim programskih savjetnika

SMJERNICE ZA PISANJE PRIJEDLOGA PROJEKTA

Ove ''smjernice” su napisane kao sažetak iskustava višegodišnjeg rada s nevladinim organizacijama i s onima koji ih uglavnom finansiraju (stranim fondacijama). Pogledali smo poneki priručnik ili uputu za pisanje projekata, te u propozicije raznih donatora. Svaki od dijelova na koje smo raščlanili projekt može se naći u većini tih aplikacija. Neki značajni pojmovi nisu posvuda definirani na isti način. Ni redoslijed kojim su ovdje navedeni nije univerzalan. To nije ni potrebno. Ovdje smo naveli i pokušali objasniti sve, da se nađu za svaki slučaj, s objašnjenjima koja možda nisu opšteprihvaćena ali su logična, i redoslijedom koji smatramo optimalnim.

Već prema prilikama (vrsti projekta i propozicijama donatora), može se, pa i mora odstupiti od forme koja je ovdje izložena: dva ili više dijelova mogu se spojiti zajedno, nešto se može izostaviti… Osobito kod manjih projekata (bilo da su 'manji' po budžetu, bilo da su jednostavniji po sadržaju), neke stvari se podrazumijevaju, a neki ovdje razlučeni elementi mogu ići skupa. Ipak, smatramo da osnovna logika važi bez obzira na razlike u obrascima: da su rješenje problema i cilj projekta jedno te isto, da su operativni/posebni ciljevi nešto sasvim različito od opšteg/glavnog cilja, da grupa koja će od projekta imati koristi/korisnici ne mora biti identična ciljnoj grupi…

0 NAZIV /  NASLOV PROJEKTA  (Project title)

Naziv projekta čini prvi kontakt između vas i donatora. Zato kada pišemo naslov projekta treba da obratimo pažnju na tri bitne stvari:

-da naslov kratko i jasno predstavi projekat

- da kaže koje područje (geografsko) želimo pokriti aktivnostima

-da predstavi korisnike

I
 IZJAVA O PROBLEMU (Problem statement)

Identifikacija problema: Šta je prioritetni problem na Vašem području? Koja populacija/struktura građana je pogođena problemom? Da li se situacija poboljšava ili pogoršava? Postoji li neki određeni aspekt cjelokupnog problema koji posebno brine Vašu organizaciju?

Poželjno je izjavu o problemu obogatiti odgovarajućim statističkim podacima, kao i potkrijepiti je primjerima iz prakse. Naravno ovaj dio ne treba miješati sa planom akcije i pisati o načinu kako će te rješavati problem.

Navedite sve podatke koji donosiocima odluka pomažu da bolje sagledaju značenje projekta i njegove osnovne odrednice.

II. CILJEVI  (Goals and objectives)

Uobičajeno je da se ciljevi navode u dvije kategorije:

      Opšti ili glavni (goals) i posebni ili operativni  (objectives).

Glavni cilj se razlikuje od operativnih ciljeva tj. koraka koje treba poduzeti da bi se on ostvario.

Na primjer opšti ili glavni cilj je ekonomsko osamostaljenje žene, a operativni ciljevi mogu biti npr. serija seminara za žene u biznisu, osnivanje centra za pružanje tehničke pomoći ženama u biznisu, pribavljanje informacija o izvorima novčane pomoći i sl.

Posebni ili operativni ciljevi trebali bi da zadovolje sljedeće kriterije:

· Vaši ciljevi moraju biti jasni u odnosu na ono što želite postići. 

· Vaši ciljevi bi trebali biti mjerljivi/vidljivi, što znači da kako Vaš program napreduje, a posebno kada dođe do kraja, trebali biste moći odrediti jeste li djelimično ili potpuno ostvarili svoje ciljeve. 

· Vaši ciljevi bi trebali biti dostižni. Ovo znači da ako bi se Vaš program odvijao po planu, Vaši ciljevi bi se ostvarili.  

· Vaši bi ciljevi trebali biti realni, što znači da Vaša organizacija treba ponuditi samo ono što zaista vjerujete da možete ostvariti. 

· Konačno, Vaši ciljevi bi trebali biti vremenski određeni, što znači da morate odrediti ciljeve predloženog programa tako da ih možete postići u zadanom periodu od nekoliko sedmica ili mjeseci. Šta možete ostvariti svojim programom u određenom vremenskom periodu?

· Vidjeti prilog br.1

III
KORISNICI  (Beneficiaries)

Koje populacije ili grupe građana će imati koristi ukoliko postignete svoje ciljeve? Na koji način će se poboljšati njihova situacija? Pokušajte da definišete ovu skupinu po njenim bitnim obilježjima, po mogućnosti ne zaboravljajući ni kvantitet.

IV
PLAN AKCIJE (Action plan)

Plan aktivnosti mora da je u skladu sa operativnim (posebnim) ciljevima. Prema njima se odabiraju aktivnosti koje nazivamo strategijama (ubjeđivanje, obrazovanje, saradnja) koje ostvarujemo primjenom odgovarajućih taktika (lobiranje-formalno i neformalno, korištenje štampanih i elektronskih medija kao i posebnog promotivnog materijala, organizovanje sastanaka, izgradnja koalicionih grupa, pisanje zahtjeva i pisama, prezentacije i distribucije dokumenata i sl).

Poželjno je da stavite i vremenski okvir implementacije. Ne stavljati tačne datume/nazive mjeseca, nego označavati kao prvi, drugi mjesec itd. 

Sve što možete prikažite u obliku tabele sa kalendarom ciljeva , aktivnosti i događaja.

Vidjeti prilog br.2

V
OSOBLJE I OPREMA (Staff and Equipment)

Koliko je ljudi potrebno angažovati da biste ostvarili plan akcije i postigli svoje ciljeve? (Nije na odmet staviti i CV/biografije ljudi koji će raditi na implementaciji projekta).

Koja vrsta opreme je potrebna da biste efikasno ostvarili plan akcije? Ovdje je nepotrebno navoditi troškove vezano za osoblje i opremu.

VI
VAŠA ORGANIZACIJA (Your Organization)

Kratka istorija Vaše organizacije. Koliko dugo radi? Čime se bavila do sada? Da li Vaša organizacija odgovara potrebama za rješavanje navedenog problema i za provođenje odgovarajućeg plana akcije? Od koga ste do sada dobijali donacije? (ovo je ujedno i jedna vrsta preporuke za Vašu organizaciju).

VII
DRUGE ORGANIZACIJE (Other Organization)

Da li druge organizacije na neki način podržavaju ovaj projekat? Ukoliko da, koje su to organizacije i na koji način one doprinose projektu? Ako je pomoć finansijska, o kojem se iznosu radi? 

Postoje li neke druge organizacije u Vašem okruženju koje se bave istim problemom na kojem i Vi planirate raditi, a koji ste opisali u ovom prijedlogu?

VIII
BUDŽET (Budget)

Budžet je Vaša procjena troškova projekta 

Da bi se projekat implementirao, neminovan je utrošak određenih sredstava. Ti troškovi moraju u potpunosti odgovarati predloženom planu aktivnosti projekta. Sinhronizacijom troškova tj. budžeta projekta sa predloženom listom aktivnosti pokazuje se realna mogućnost implementacije nekog projekta. Svaka aktivnost zahtijeva trošak i isti treba biti uračunat tj. prikazan kao nešto bez čega aktivnosti neće biti sprovedene na način kako je to bilo zamišljeno prijedlogom projekta. 

Budžet u suštini sadrži dvije strane: trošak i doprinos organizacije. Doprinos se često zanemaruje u procesu definisanja troškova kod pisanja prijedloga projekata. Doprinos organizacije predstavlja vaša uložena sredstva (u novcu ili in-kind) kao dio koji utiče na realizaciju predloženog projekta. 

BUDŽET TABELA

	 
	Total
	Rate KM
	Number of Months
	TOTAL in 

KM

	
	Ukupno
	Suma u KM
	Broj mjes. /kol.
	Ukupno u

KM

	 I 
	OPERATING COSTS /Operativni troskovi
	
	
	

	A
	Salaries/ Plate
	
	
	

	
	Executive Director 20% / Izvršni direktor
	
	
	

	
	Project coordinator /Koordinator projekta
	
	
	

	
	Assistant /Asistent 
	
	
	

	
	Finance Manager/Finansijski direktor
	
	
	

	B
	Other costs/ Ostalo
	
	
	

	
	Utilities/ Prateći troškovi
	
	
	

	
	Rent/ Kirija 
	
	
	


	
	Communication/ Komunikacije
	
	
	

	
	Fuel / Gorivo
	
	
	

	
	Travel costs /Troškovi putovanja
	
	
	

	
	Bank charges/Bankovni troškovi
	
	
	

	II
	Total operating costs
	
	
	

	
	START UP COSTS jednokratni troskovi
	
	
	

	
	Digital camera/ Digitalna kamera
	
	
	

	III
	Total start up costs 
	
	
	

	
	ACTIVITY COSTS/ Troškovi aktivnosti
	
	
	

	
	Round table/ Okrugli stolovi
	
	
	

	
	Tv, radio show/ TV,radio emisije
	
	
	

	
	Printed material/ Printani materijal
	
	
	

	
	Other/ Ostalo

Office supplies/ Kancelarijski materijal
	
	
	

	
	Total activity costs/ Ukupni troškovi aktivnosti
	
	
	

	
	Support of NGO/ Doprinos organizacije


	
	
	

	
	Use of equipment / Korištenje opreme
	
	
	

	
	Volunteers work/ Rad volontera
	
	
	

	
	Total for entire project/ Ukupno projekat
	
	
	


· Vidjeti prilog br.3.

IX PROCJENA PROJEKTA (Evaluation)

Ako su operativni/posebni ciljevi postavljeni dovoljno konkretno, a grupa kojoj će projekt koristiti (korisnici) i ciljna grupa dovoljno jasno određene, već imamo glavne indikatore uspješnosti projekta. Treba planirati kako ćemo ih iskoristiti.

Osim takve autoevaluacije (samovrednovanja), dobro je predvidjeti i ocjenu za koju ćete zamoliti jednu ili više osoba ili organizacija koje imaju dovoljno znanja i uvida da ocijene uspješnost vašeg projekta, ali nisu u njega uključene, pa mogu suditi neovisno. Njihov glavni zadatak nije da ocijene unutrašnju konzistentnost projekta i pridržavanje plana i očekivanih rezultata, nego procjena koliko su čak i najbolje realizovani ciljevi stvaran doprinos rješavanju problema (metodoloski rečeno, ocjena valjanosti projekta).

Osim uspješnosti ostvarivanja ciljeva, možete procjenjivati i samu organizaciju- projekta, i to u sljedećem smislu: 

- kvalitet  organizovanja aktivnosti 

- kvalitet odnosa unutar radnog tima 

- kvalitet odnosa organizacija-društveno okruženje.

Primjeri jasnih projekata 





Prilog br.1

1. Naziv projekta: Uklanjanje arhitektonskih i psiholoških barijera 
Glavni/opšti cilj 

· Promovisati integraciju invalidnih osoba u društveni, ekonomski i politički život u lokalnoj zajednici kroz omogućavanje pristupa javnim objektima.

Posebni/operativni ciljevi 

· Educirati lokalne predstavnike vlasti, uticati na primjenu Standardnih pravila UN i ostvariti dogovor da sve nove građevine u gradu moraju biti pristupačne invalidnim osobama.

· Podizati javnu svijest o uslovima života invalidnih osoba i dobiti podršku javnosti za izgradnju pristupnih rampi u gradu

· Izgraditi pristupne rampe na Centru za kulturu i obrazovanje u gradu u saradnji sa lokalnim vlastima, gradjanima i predstavnicima poslovnog sektora regiona.

2.
Naziv projekta: Kreiranje uslova za efikasniju implementaciju procesa povratka

Glavni/opšti ciljevi 

· Unaprijediti rad opštinskih organa u impolementaciji ljudskih prava na izvrsnom i zakonodavnom nivou

· Izgraditi kvalitetniju saradnju između NVO sektora i predstavnika vlasti kroz rad na zajedničkom rješavanju problema 

· Ohrabriti građane da utiču na dugoročne promjene u izgradnji civilnog društva

Posebni/operativni ciljevi

· Formirati radnu grupu sastavljenu od predstavnika NVO, izbjeglica, povratnika i raseljenih lica koja će biti ustanovljena kao građansko savjetodavno tijelo za identifikaciju problema kao i sugestije za njihovo rješavanje

· Dobiti podršku opštine da imenuje svog predstavnika u komisiji

· Postići stalni konsultativni status radne grupe na opštinskom nivou

3.      Naziv projekta: Učešće mladih u javnom životu  

Opšti/glavni cilj:   

· Kreirati okruženje u kojem će mladi imati priliku da kroz otvoreni razgovor sa lokalnim vlastima iznesu probleme sa kojima se suočavaju, i predlože moguće rješenje. 

· Mobilizirati mlade ljude da aktivno učestvuju u riješavanju problema mladih 

Posebni /operativni ciljevi

· Formirati nezavisno koordinaciono tijelo mladih koje će nametnuti teme iz života mladih i uticati na organe vlasti da ih počnu riješavati kroz demokratske procese. 

· Identifikovati tri prioritetna problema i putem kampanje doći do puteva kako riješiti problem.  

PLAN AKTIVNOSTI






Prilog br.2

	Operativni cilj
	AKTIVNOSTI
	Odgovorna osoba
	Vremenska odrednica

	
	
	
	I
	II
	III
	IV
	V
	VI

	I
	· 
	
	
	
	
	
	
	

	
	· 
	
	
	
	
	
	
	

	
	· 
	
	
	
	
	
	
	

	
	· 
	
	
	
	
	
	
	

	II  Osnivaanje centra za pomoć ženama u biznisu
	· Sastanci sa predstavnicima vlasti


	Izvršni direktor
	X
	X
	X
	X
	
	

	
	· Sastanci sa ženama vlasnicama firmi i ženama na rukovodećim radnim mjestima
	Izvršni direktor/ program menadžer
	X
	X
	X
	X
	X
	X

	
	· Umrežavanje sa NVO-ima koji rade ekonomske projekte
	Program menadžer/ koordinator
	
	X
	X
	X
	X
	X

	
	· Pronalaženje prostora za centar
	Logistika 
	
	
	
	X
	X
	X

	
	· Angažovanje

      stručnog osoblja
	Izvršni direktor i komisija za zapošljavanje
	
	
	
	
	
	X

	III


	· 
	
	
	
	
	
	
	

	
	· 
	
	
	
	
	
	
	


Budžet







Prilog br.3

U prikazu budžeta vrlo je značajno odvojiti budžetske stavke ili kategorije troškova. Kategorije se mogu prikazati ili po fazama realizacije projekta ili po ukupnim troškovima za implementaciju cjelokupnog projekta. Više je prisutan drugi način prikazivanja budžeta u kojem obično figurišu slijedeće budžetske linije: 

· Operativni troškovi / troškovi koordinacije / opšti troškovi (Operational costs / coordination / overhead costs) su najčešće definisani od strane donatora. S obzirom da NVO mora imati i ove troškove u toku implementacije projekta, potrebno je i te troškove navesti u budžetu. Uobičajeno je da donator prihvata te troškove u rangu od 6% do 20% od ukupne sume projekta. Često se trošak bankovnih operacija ne prikazuje u budžetu, ali je to trošak koji je nezaobilazan i bez obzira na visinu bankovne provizije, taj trošak treba prikazati u budžetu.

· Troškovi osoblja (Personel cost), u što ulaze plate osoblja, konsultant usluge, porezi, socijalno, penziono i zdravstveno osiguranje i slično. Ukoliko u projektu radi osoblje sa nepunim radnim vremenom, onda je potrebno naznačiti procentualno angažovanje pojedinog osoblja. Visina troškova osoblja obično se određuje na bazi ranijih visina nadoknada za pojedina radna mjesta u organizaciji. Često donator zahtijeva i imena učesnika u projektu sa pozicijama i plaćama. Na taj način donator se uvjerava da NVO može obaviti kvalitetnu implementaciju projekta. Ukoliko se NVO prvi put susreće sa nekom projektnom pozicijom, najbolje je raspitati se kod drugih NVO, koje imaju slične projekte, kako tretiraju pojedina zaduženja tj. visine nadoknada za lica na novim pozicijama. 

· Troškovi komunikacija (Communication Costs), u što ulaze troškovi telefona, faxa, e-maila, poštanskih troškova. Procjena se može prikazati u budžetu na osnovu ranije napravljenih troškova, uvećanih za nove potrebe nastale novim projektom. Ako NVO u međuvremenu završi neki raniji projekat, znači da neće imati više troškova za komunikacije, pa tu činjenicu treba uzeti u obzir kod pisanja prijedloga budžeta.  

· Oprema (Equipment) koja će se koristiti u implementaciji projekta, kao što je računarska oprema, računarske mreže, namještaj, kopir aparat, instrumenti, itd). U ovu budžetsku liniju mogu se uvrstiti i stavke kao što je održavanje i opravka opreme, aparata, postavljanje mreže, itd. Prilikom dizajniranja budžeta dobro je imati cjenik proizvoda na koji se NVO može pozvati u slučaju potrebe za dodatnim informacijama. 

· Vozila (Vehicles), je linija koja je vrlo diskutabilna. Investicija je velika i malo donatora su spremni da za jednogodišnje ili čak dvogodišnje programe odobre kupovinu vozila – bilo novih ili rabljenih. Ovaj problem se može prevazići tako što se umjesto kupovine vozila može navesti renta vozila, čime se mogu pokriti troškovi koji su vezani za korištenje vozila tj. putovanja na teren ili na edukacije. Lizing vozila isto može biti prelazno rješenje za kupovinu vozila ili neke druge skuplje opreme. 

· Kancelarijski materijal (Office supplies), u što ulazi sve što se u kancelariji koristi pri implementaciji projekta: papir, toner, diskete, rokovnici, olovke, digitroni, itd.

· Publikacije (Publications) (sve vrste štampanih materijala, kao što su brošure, kalendari, posteri itd). Linija koja se često zaboravlja u prijedlogu budžeta a koja se često koristi. Svakoj NVO je potrebno publikovanje ili organizacije ili projektnih aktivnosti i rezultata. 

· Trening (Training / workshop) (trening ili radionica je samo jedan od vidova edukacije osoblja NVO ili korisnika programa. Održavanje konferencija, seminara, predavanja i svakog drugog vida edukacije mora biti prikazan u budžetskoj liniji treninga/radionice). Osoblje koje radi u odjelima za finansije mora biti redovno informisano o regulativi iz oblasti finansija, pa zato uvijek treba imati u rezervi potrebu za dodatnom edukacijom osoblja za finansije. To je posebno značajno za područje BiH gdje još nije jasna finansijska politika države i gdje se često mijenja zakonska regulativa. 

Doprinos organizacije (Contribution in kind)

Doprinos organizacije predstavlja neophodna sredstva koja bi NVO očekivala da primi, a koja u stvari ulaže, zajedno sa drugim partnerima, u projekat. U ovu kategoriju spadaju svi resursi NVOa, računajući vrijeme rada uposlenih, softveri, oprema i vozila koja će se koristiti, prostor i troškovi održavanja itd. Sve navedeno spada u tzv. IN KIND (u robi) kontribuciju koja mora biti izražena u monetarnim vrijednostima. Ukoliko NVO učestvuje u doprinosima u novcu, onda se to i naznači. U svakom slučaju, neophodno je napraviti jasnu razliku između traženog fonda i doprinosa koji ulaže NVO. Česta je pojava uslovljavanja donatora da aplikant mora učestvovati u projektu sa određenim procentom (EC očekuje učešće od 20%, DemNet 5%, itd).  

NAPOMENE: 

1. Budžet mora biti predstavljen u racionalnim okvirima. Svi predstavljeni troškovi moraju imati logične vrijednosti. Donator ili čitaoc projekta je vjerovatno već pročitao dosta sličnih prijedloga i već ima prilično jasnu sliku o visini troškova koji prate pojedine aktivnosti. Naravno da te vrijednosti osciliraju od regije do regije i od organizacije do organizacije, ali oscilacije ne mogu biti nelogične. Nelogične vrijednosti u budžetu znače samo dvije opcije: 

a. Donatora želimo prevariti predstavljajući previsoke troškove.

b. Nismo se raspitali koliko zaista neki troškovi iznose. 

Svaka od opcija vodi zaključku da se radi o neozbiljnom kandidatu i donator će prići analizi prijedloga projekta sa dosta rezerve. Posebnu pažnju treba obratiti u situacijama kada je inflacija u zemlji implementacije projekta visoka. S obzirom na potencijale finansiranja projekata u zemljama bivšeg Istočnog bloka, inflaciju uvijek treba imati na umu. Od dana predaje budžeta do dana početka implementacije projekta može doći do promjene cijena (naviše). Takvu situaciju je potrebno naglasiti u fazi apliciranja i uzeti procijenjenu rezervu koja će pokriti inflatorna kretanja. 

2. Budžet mora pokazati koliko vašeg donatora košta implementacija projekta. Pisanje projekata je utakmica u kojoj pobjeđuju najbolji. Donator ima mogućnost da bira ko će biti implementator projekta. Svakako da će tražiti da troškovi implementacije projekta budu što niži (pa često i na račun kvaliteta realizacije projekta). Često donator ima svoj opseg operativnih troškova i to je poznato aplikantu. U skladu s tim treba pisati budžet. Ukoliko NVO ne može implementirati projekat sa predviđenim nivoom operativnih troškova, onda je bolje da odustane od apliciranja jer će vjerovatno u toku implementacije projekta neke troškove morati pokrivati iz drugih fondova. 

3. Ako donator odobrava dio fonda za pokrivanje troškova koji i nisu u direktnoj vezi sa predloženim projektom, tu mogućnost ne treba propustiti. 

4. Preporuka kod pisanja budžeta je da se napiše i tzv. narativni budžet gdje bi se detaljnije objasnile pojedine stavke navedene u budžetu (potreba za stavkom, broj, vrijednost i slično). 

5. Ukoliko budžet nije potrošen do kraja implementacije projekta, onda je poželjno tražiti od donatora tumačenje tretmana takvog novca (ako to nije ugovorom ili dogovorom već definisano). Najčešće opcije su: 

· Implementator daje prijedlog kako da se novac utroši a donator daje svoje mišljenje o prijedlogu. 

· Novac će se utrošiti za aktivnosti koje su se sprovele u projektu, a nisu predviđene prijedlogom budžeta. 

· Novac će se utrošiti za neplanirane operativne troškove nastale tokom implementacije projekta.

· Novac će se utrošiti za projektne aktivnosti izvan projekta za koji je budžet predviđen.

· Novac će se utrošiti za operativne troškove organizacije bez obzira što ti troškovi nisu u direktnoj vezi sa projektom za koji je budžet odobren.

· Novac će se vratiti donatoru.

· Novac će biti usmjeren drugoj NVO za implementaciju sličnog projekta. 

6. U prijedlogu projekta često donator traži Budget Summary (zbirni budžet) koji se obično prilaže ispred budžeta (detaljnog) i koji daje grubi pregled budžetskih linija.
Materijal za radionicu

